
   Хĕвеллĕ çуттĕнче вуниккĕ çапрĕ,

Танлашрĕ кун çĕрпе. Чун савăнать.

Юратнă çĕр çине ăш çумăр акрĕ

Савса çӳлти тӳпе. Халь хăй канать.



Пĕр пĕлĕт çук çӳлте çуса тасатнăн,

Хĕвел кулли анне кулли пекех.

Аш çил вĕрет çурçĕрелле, васканăн,

Сивве канмасăр хăвалать текех.



Шур юр таврипелех йăлтах хуралнă,

Атăлалла васкать вăл шыв пулса.

Сар пикесем епле хитре тумланнă,

Чĕре юрлать вĕсем çине пăхса.



Кӳлюклатса çӳрет шур кăвăкарчăн,

Чим-чим çерçи те сиккелет кунтах.

Пĕр систермесĕр ешĕл пустав сарчĕ

Хĕвел питтиллĕ сăрт пĕр-ик кунтах.



Ав, йывăçсем тӳпенелле пăхаççĕ,

Хĕвел ăшшишĕн питĕ савăнса.

Часах, часах сĕткенпеле тулаççĕ

Вĕсем, папка кăларасса шанса.



Çурхи тĕнче, ытла та эс илемлĕ

Пĕр пĕтĕм ытарми чечек пекех.

Кашни куну хитре ӳкерчĕксемлĕ,

Саркун çĕршывĕнчи тĕнче пекех.

